
KISWAHILI – FASIHI
KARATASI YA 3
KIDATO CHA NNE
MTIHANI WA MUHULA 2 2026 
MUDA : SAA 2 ½ 




KWA MATUMIZI YA MTAHINI PEKEE

Maagizo
· 
· Andika Jina lako, nambari ya usajili, mkondo, sahihi na tarehe katika nafasi ulizoachiwa hapo juu. 
· Jibu maswali manne pekee. 
· Swali la kwanza ni la lazima. 
· Maswali hayo mengine matatu  yachaguliwe kutoka sehemu nne zilizobaki; Tamthilia, Riwaya, Hadithi Fupi na Fasihi Simulizi. 
· Usijibu maswali mawili kutoka sehemu moja. 
· Karatasi hii ina kurasa 6. Watahiniwa ni lazima wahakikishe kwamba kurasa zote za karatasi hii zimepigwa chapa sawasawa na kuwa maswali yote yamo.
· Maswali yote ni sharti yaandikwe kwa lugha ya Kiswahili.

SEHEMU A: USHAIRI
1. Lazima

 Soma shairi lifuatalo kisha ujibu maswali.

Mwalimu ndiye kiwanda, binadamu malighafi
Kikipewa kinaunda, hakipigiwi makofi
Siku zote za kalenda, chaondowa ukorofi
Nakushukuru mwalimu, kunifanya niwe mtu

Hizi bondo safisafi, ndiyo kazi yake nani?
Waja wenye roho safi, wasochoka kuauni
Ni kaziye mtu safi, ya mwalimu darasani
Nakushukuru mwalimu, kunifanya niwe mtu


Watu wote mashuhuri,ni mikono ya mwalimu
Kwa ofisi nzurinzuri,waloiva tarakimu
Aleaye kwa uzuri,namba wani ni mwalimu
Nakushukuru mwalimu, kunifanya niwe mtu

Lugha unatufundisha, kwa kunena hutokwama
Masayansi afundisha, maabara tunapima
Maadili kifundisha, watu wengi wawa wema
Nakushukuru mwalimu, kunifanya niwe mtu

Asubuhi wanamsha, akili kunizindua
Kwa maswali nakuchosha, we huchoki kubukua
Kwa tabia nakuchosha, mwalimu wanikosoa
Nakushukuru mwalimu, kunifanya niwe mtu

Sipokuwa darasani, ni mawazo unapanga
Uwapo kule nyumbani, mikakati unapanga
Barabara na shambani, unasema na kupanga
Nakushukuru mwalimu, kunifanya niwe mtu

Cha kulipwa ki kidogo, hujalipwa vya kutosha
Hustahiki kidogo, kazi yako inatosha
Walipwaje ndogondogo, na kaziyo inachosha?
Nakushukuru mwalimu, kunifanya niwe mtu

U kiumbe wa ajabu, mfanowe sijapata
Na busara za kibabu,’toka kwako nazipata
Wenye vinywa na mabubu, ya mwalimu wanadata
Nakushukuru mwalimu, kunifanya niwe mtu


Maswali
a) Tambua aina ya shairi hili.Toa sababu yako. 		 					(alama 2)
b) Kwa kutoa idhibati  tambua nafsineni katika shairi hili. 						(alama 2)
c) Eleza sifa tatu za nafsi nenewa katika shairi. 							 (alama 3)
d) Thibitisha kuwa nafsinenewa amefaulu katika jukumu lake. 					 (alama 1)
e) Kwa kuzingatia vigezo vifuatavyo tambua bahari za shairi hili. 					 (alama 2)
        i) Vipande
        ii) Vina
f) Fafanua  aina mbili za toni katika shairi hili. 							(alama 2)
g) Kwa kutolea mifano ,fafanua mbinu mshairi alizotumia ili kukidhi mahitaji ya kiarudhi. 	(alama 2)
h) Fafanua mbinu mbili za kimtindo  zilizotumiwa katika shairi hili.				(alama 2)
i) Andika ubeti wa saba kwa lugha nathari.								(alama 4)
SEHEMU B: TAMTHILIA
Timothy Arege: Bembea ya Maisha
Jibu swali la 2 au 3
2. 
(a) Changanua mtindo katika kifungu kifuatacho.				      (alama 10)

Maskini mke wangu! Kumbe ugonjwa haukumsaza mwaka baada ya mwaka. Umemla bila huruma. Awali niliona kama mchezo. Kumbe ilikuwa kweli! Kauli yake ninaona imesimama. Ni mwele hakika. Laiti ningejua, jana ningeishi tofauti. Silesi zetu za maisha tungezila zilivyokuja kwa furaha. (Kimya). Siku hazigandi wala jana hairudi. Sasa jana imebaki kuwa kumbukizi baada ya kusombwa na wakati mfano wa mafuriko msimu wa masika. (Kimya). Kwa bahati nzuri bado tupo. Ninaweza kuiachia dunia tabasamu iwe silesi kwa vizazi vijavyo na kila mwenye nia njema. (Kimya). Siwezi kuendelea kuishi hivi. Sasa nimekata shauri. Lazima niache njia ya zamani na kuifuata mpya. Maisha mapya. Pombe! (kama anayeisemea pombe). Umenichezesha kama mwanasesere kwa muda mrefu. Umeninyima fursa ya kuielewa familia yangu. Hapana! Siku zangu za uzeeni lazima nizitumie kumwangalia mke wangu mgonjwa. Lazima nimshukuru kwa vitendo kwa jinsi alivyojitolea kuijenga familia yetu. (anapunga mkono.) Kwaheri pombe. Buriani.

b) Bainisha toni ya dondoo hili.							     		    (alama 2)
c) Fafanua umuhimu wa msemaji wa maneno haya katika kuijenga tamthilia nzima.        		    (alama 8)

3. 
(a) “Ndiyo inifae nini? Mimi mwenyewe sikuwa mnyonge. Ninajua maana ya bidii. Lakini vilevile ninajua kuwa bidii pekee haifaulishi kila jambo.” 
(i) Eleza muktadha wa dondoo.                                                                            	      (Alama 4)
(ii) Eleza sifa nne za msemewa.                                                                                 	       (Alama 4)

(b) “Wala hakuna wapatanao kama sahani na kawa.”  Kauli hii inadokeza kuwa migororo lazima iwepo katika jamii. Fafanua migogo iliyojitokeza kwenye Tamthilia ya Bembea ya Maisha. 
                                                                                                                                      	     (Alama 12)
SEHEMU C: RIWAYA
Clara Momanyi: Nguu za Jadi
Jibu swali la 4 au 5
4. Sasa alifahamu fika kwamba mzigo huo kamwe hauchukuliki. Fedheha ikamshika, uso ukamshuka. Sasa mambo yakamtokea puani.
(a) Eleza muktadha wa dondoo hili. 					                              (alama 4)
(b) Fafanua umuhimu wa anayerejelewa katika kujenga riwaya ya Nguu za Jadi.              (alama 6)
(c) Bainisha mbinu mbili za kimtindo katika dondoo.			                             (alama 2)
(d) “Sasa mambo yakamtokea puani.” Onyesha ukweli wa kauli hii kwa kurejelea msemaji na wahusika wengine wenye hulka kama zake.		                                             (alama 8)

5. (a)  Changanua mtindo katika dondoo lifuatalo.			   			                     (alama 8)
Hakujua liliko bahasha ambayo ingemfungulia milango ya heri. Pengine ingemtoa katika maisha yale ya kujikunakuna. Ingemfanya kujua namna atakavyojenga duka jingine na kumwingiza katika pepo ya furaha daima. Haidhuru atakuwa amewaendea kinyume watu wake aliowapenda. Lakini ni lipi lisilowezekana mbele ya pesa?
Kwanza nani angejua amepokea malaki hayo na kwa sababu gani? “Aah, potelea mbali,” aliwaza, “Siku hizi kila mtu anazisaka chapaa, haijalishi ni kwa njia gani ilimradi maisha yamnyookee.”`Kisha alisita na kusema kimoyomoyo, “Utu? Kwani mtu atakula utu. Inafaa mtu ajijenge kwanza kwa njia yoyote ile kisha afikirie masuala ya utu baadaye. Au hata aungame baadaye. Mungu si Athumani. Atamsikiliza na kupokea msamaha wake. Nani asiyeiba au kupokea mlungula siku hizi? Mimi sitakuwa wa kwanza wala wa mwisho.”
(b) Fafanua jinsi vijana walivyosawiriwa riwaya ya Nguu za Jadi.		                               (alama 12) 
SEHEMU D: HADITHI FUPI
D.W. Lutomia na Phibbian Muthama (wah.): Mapambazuko ya Machweo na Hadithi Nyingine
Winnie Nyaruri Ogenche: Sabina
6. Soma kifungu kifuatacho kisha ujibu maswali yafuatayo.

“Akili za masomo huna ... zinachangamkia barua na mambo ya wanaume tu. Mamako alikuwa vivyo hivyo na unajua kilichomfika.  Kweli mtoto wa nyoka ni nyoka!” Yunuke alimfokea.  Alikizima kibatari kile na giza kuu likaivaa nyumba.  Mwezi mmoja baada ya mtihani kukamilika, Ombati alifika kijijini kwa ajili ya likizo ya mwezi wa Disemba.  Alifika nyumbani kufanya maandalizi ya kupeleka Mike katika shule ya upili kwani alikuwa na imani kuwa angepita mtihani.  Ombati alikuwa na jingine.  Sabina aliwasikia binamu zake waliokuwa katika shule ya upili wakizungumza kuhusu mpango wa baba yao wa kumwoza kwa kijana mmoja mwendesha pikipiki ili apate mahari ambayo dadake Nyaboke hakumpa.

a) Tambua mbinu zozote za lugha ambazo zinajitokeza katika kifungu hiki.			(alama 4)
b) Fafanua maudhui yoyote matano yanayojitokeza katika dondoo hili. 			(alama 5)

c) Mizizi ya elimu ni michungu ila matunda yake ni matamu. Ikiwa mnataka kuyaonja matunda ya elimu, lazima mtie bidii kwani mtaka cha mvunguni sharti ainame.” 

(i) Pambanua aina nne za taswira zinazojitokeza katika dondoo hili.		(alama 4)
(ii) Kwa kutumia hoja saba, Jadili namna suala la dhuluma lilivyoshughulikiwa katika hadithi ya Sabina.											(alama 7)
Pauline Kea:Kila Mchezea Wembe

7. a) Changanua tamathali za usemi katika dondoo lifuatalo.				(alama 6)
Sote tulifahamu kuwa pombe ya Mamapima ni haramu.  Na wala hatukulazimishwa kwenda kwake.  Maji ya kwake tuliyochapa kwa hiari.  Swali linalokosesha wengi usingizi ni, “Je, ni vipi tutoe pesa za jasho letu wenyewe kununua mauti? Jambo la starehe ligeuke kuwa maombolezo? Pengine ni uchochole wetu!”  Nilikunywa sumu, Emmi.  Huo ndio ukweli hasa wa mambo na hapana haja ya kukibatiza kinywaji hiki.  Eti moshi, chang’aa, tear gas, sijui nini.  Bora kiitwe sumutu!  Sumu hiyo imenipofusha, Emmi, na pengine hata ujogoo wangu ishanibwakura.  Uchunguzi umedhihirsha kuwa chang’aa yenyewe ilikuwa imetiwa dawa yakuhifadiwa maiti. Maajabu ya dunia hayakomi jamani!Tangu lini mtu kahifadhiwa ali hai?  Hivi sisi ni mizuka tu hatustahili kuwa hospitalini bali kuzimu.  Mapipa ya Mamapima ya chang’aa nasikia yalisheheni vituko kocho vya kutia tumbo baridi. Si panya wa kuoza, si nyoka wafu, si sodo na nguo za ndani…….

b). “Kila mchezea wembe hujikata vyanda vyake.”  Onyesha jinsi wahusika mbalimbali 
      wanavyojikata vyanda vyao.  							(Alama 14)


8. SEHEMU D : FASIHI SIMULIZI
Soma kifungu hiki kisha ujibu maswali.
Hapo zamani za kale, Nyani na mamba walikuwa marafiki wa kufa kuzikana. Watoto wao walipendana na kufaana kama ndugu wa toka nitoke. Familia ya mamba aliishi mtoni nayo ya Nyani aliishi katika msitu uliokuwa maili thelathini kutoka mtoni. Kila mara marafiki hawa walitembeleana na kusaidiana kwa hali na mali. Kwa vile mamba alikuwa mvivu msahuhuri, aliweza kumwauni Nyani na aila yake kwa Samaki wa aina mbalimbali. Nyani naye alimpelekea mamba matunda na nafaka kutoka shambani mwake.
Urafiki wao ulikita mizizi na kunawiri zaidi wakati mamba alipokuja kwa Nyani kumposea mwanawe binti. Ukwe uliutilia viungo uhusiano wa Nyani na mamba wakawa wanagandana kama kupe na mkia wa ng’ombe. Wakatenda mengi Pamoja. Wakazungumza ya kupwa na ya kujaa. Hakuna hata mmoja wao aliyeutilia shaka uaminifu wa mwenzake. Wake zao nao walifuata kaida ya maji kufuata mkondo. Walikuwa masahibu wa chanda na pete. Msimu mmoja wa mapukutiko ulishuhudia mabadiliko ya kudumu katika maisha ya Nyani na mamba. Wakati huo, bahari ilichafuka si haba. Kazi ya mamba ya uvivu ikaanza kukabiliwa na majabali ya kila aina. Kila mara mamba alipokwenda uvuvini, alirudi akichekelewa na nyavu zake. Hakuambulia chochote. Njaa ilianza kubisha hodi katika familia ya mamba. Hali hii ilitishia kuitia ufa urafiki kati ya mamba na Nyani. Mamba alivamiwa na pepo ambaye hata yeye alishindwa kumfahamu. Kila mara alipomwona. Nyani au Watoto wake alitamani kumdakia na kumla mzima mzima. Kadiri kujiasa dhidi ya fikira hii mbovu ndivyo moyo wake ulivyo endelea kumshauri, ‘’ Una njaa bwana, familia yako itaangamia. Je huoni rafiki yako na familia yake wanaweza kuwa kitoweo ?
Utaendelea kula wishwa hadi lini? Mbona huyo Nyani ambaye alijiita rafiki yako sasa amekata guu humu? Mbona haji tena kukutazama hata karafu alizokuwa akikuletea ameacha kuleta.’’ Mamba akaanza kumshuku rafiki yake na akasadiki kuwa nyali alikuwa mla naye tu. Usiku mmoja baada ya kula mate na kujilaza kitandani mwenzake akihesabu nyota, wazo lilimjia. Alikata shauri kumlaghai rafiki yake wa miaka mingi iliapate kujiokoa yeye na familia yake kutoka katika kinamasi cha njaa. Asubuhi yake alikwenda kwa Nyani akiwa amejinamia kwa jitimai. Alisema, ‘’Rafiki yangu, jana tulipoagana nilipata tanzia. Mjumbe kutoka kijijini aliniarifu kuwa baba yangu ni mgonjwa mahututi. Alisema kwamba baba ananitaka nyumbani upesi,’’ Habari hizi zilimtia Nyani majonzi makuu. Alimwahidi mamba kwamba wangeandamana Pamoja. Kwa vile Nyani hangeweza kutembea majini ilibidi abebwe na mamba. Alipatwa na kichefuchefu na manyezi kila alipotazama Bahari iliyojitandaza mbele yao kwa mbwembwe. Hata hivyo, mamba alimhakikishia kuwa wangefika salama. Naye kwa Imani iliyotokana na urafiki na mazoea ya miaka mingi, alitulia.
Safari ilikuwa ndefu na yenye machovu yaliyomfanya Nyani kulala mgongoni mwa mamba. Walipofika kwenye vina vya maji, mamba aliamua kumpasulia mbarika Nyani. ‘’rafiki yangu,nimekuwa nikidhani wewe ni rafiki wa dhati,kumbe uzuri wako wa mkakasi?mimi na wanangu tumetafuna na njaa kwa miezi kadha sasa huku maghala yako yakishiba na kutapika chakula. Hujadhiriki hata siku moja kuja kujua kama nimepata hata senti moja ya kusagia mkunguni. Jana usiku nilipokuwa nikiwazia hali yangu, nilioteshwa katika ndoto kwamba kama ningepata moyo wako na kuula, basi hali ya uhitaji ingeniishia. Moyo wangu unaniuma sana kukufanyia tendo hili, hata hivyo nilisobudi hutendwa’’
Nyani alipigwa na butwaa nusura moyo wake mwenyewe ujikabidhi kwa mamba. Hata hivyo, akili yake nyepesi ilifanya kazi. Alimwambia mamba, ‘’ ndugu yangu, pole sana ikiwa umekuwa unadhani sikujali. Kwa kweli, hata ungeniomba moyo wangu siku hizo ningekupa tu. Umejua tena sisi Nyani, tumbili na kima tuna mioyo mingi. Hata hivyo nasikitika kuwa Mungu alituambia kuwa daima mioyo yetu itakaa mitini. Basi ndugu mpenzi, badala ya kuendelea na safari hii, turudi pale mtini nikupe moyo wangu pamoja na mitatu ya mwanangu kusudi uwalishe wanao na mkeo.’’ Mamba akaingia mtegoni. Wakarudi hadi ufuoni. Kwa vile mamba hakuweza kutoka majini, alibaki ufuoni akimngojea rafiki yake amlete mioyo.
Mamba alitunga macho yake kwenye ujia alioufuata Nyani akiomba pasitokee lolote la kumchelewesha Nyani. Matumbo yalimguruma kwa njaa. Roho ikampapa kwa tumaini. Alingoja, akongoja,akangoja…wiki,miezi,mwaka… Nyani hakurudi. Mamba akajua amepwaguliwa na Nyani. Akaapa kumtafuta kwa udi na ambari.huo ukawa mwisho wa urafiki kati ya Nyani na mamba. Hadithi yangu inaishia hapa.
Maswali
(i) Tambua kipera cha utungo huu. Thibitisha. 							(alama 2)
(ii) Tambua mbinu sita kimtindo alizotumia mtambaji wa utungo huu.				 (alama 6)
(iii) Umepewa jukumu la kutamba ngano hii. Fafanua mambo Matano muhimu utakayozingatia ili kufanikisha uwasilishaji wako. 								  (alama 5)
(iv) Fafanua umuhimu wa ngano hii katika jamii. 					 	  (alama 3)
(v) Kwa kutoa hoja nne jadili umuhimu wa maneno yaliyokolezwa rangi katika utambaji wa ngano kama hizi. 												    (alama 4)    




	



HUU NDIO UKURASA WA MWISHO ULIOPIGWA CHAPA
Idara Ya Kiswahili – Shule Ya Upili Ya Nyaga
Kila la Heri!

